Коми Республикаса Юралысьлысь могъяс недыр олӧмӧ пӧртысь Сергей Гапликов восьтіс Сыктыв районса Первомайскӧй посёлокын челядьӧс видзанін

Челядьӧс выль видзанін стрӧитӧм отсӧгӧн Первомайскӧй посёлокысь, а сідзжӧ Куниб да Волся сиктъясысь быд кагалы вичмас школаӧдз велӧдан учреждениеса места. Матысса кадӧ, уджавны позянлун сетан документъяс босьтӧм бӧрын, челядьӧс видзанін примитас 70 кагаӧс.

«Ме эска, мый челядьӧс выль видзанін, кутшӧмӧс ми талун восьтам, лоӧ радлунӧн посёлокса став олысьлы - и верстьӧлы, и, дерт жӧ, челядьлы, кодъяс сійӧс дыр виччысисны. Зэв бур, мый миян став кӧсйӧм збыльмис да ӧні бать-мам оз кутны нинӧмысь тӧждысьны. Тіян уджалігкості челядьныд кутасны овны шоныд да бур керкаын быдтысь-велӧдысьяс дӧзьӧр улын, кодъяслы, дерт, ӧні тшӧтш жӧ лоӧ нимкодь уджавны татшӧм условиеясын», - чолӧмаліс олысьясӧс Коми Республикаса Юралысьлысь могъяс недыр олӧмӧ пӧртысь Сергей Гапликов.

Челядьӧс видзанінын кутас уджавны 4 группа. Ӧти - яслиса челядьлы, 1,5-сянь 3 арӧсӧдз 15 кага вылӧ да 3 школаӧдзса группа 55 кага вылӧ. Школаӧдзса челядьлы лӧсьӧдӧмаӧсь сэтшӧм условиеяс, медым быд боксянь сӧвмыны: жыръясын вӧчӧмаӧсь ворсанінъяс, узьланінъяс, оборудуйтӧмаӧсь ӧтувтӧм музыкальнӧй да физкультурнӧй зал. Колана ногӧн дӧзьӧритӧм да видзӧм могысь вӧчӧма современнӧй пищеблок, медицинскӧй да песласян блокъяс.

Челядьӧс видзанінын стрӧитӧмаӧсь 4 веранда да спортивнӧй площадка. Тулыснас планируйтӧны водзӧ мичмӧдны территориясӧ, садитны пуяс да кустъяс, вӧчны клумбаяс.
2014-2015 воясын объектсӧ стрӧитісны «Медводдза дзоньтасян-стрӧитчан трест» типӧвӧй бала серти. Стрӧитчӧмыс сувтіс 70 миллион шайт дон, та лыдын: 45 миллион шайт - федеральнӧй сьӧмкудйысь; 21,5 миллион шайт - республиканскӧй сьӧмкудйысь; 3,5 миллион шайт - меставывса сьӧмкудйысь. Эмӧсь бур кывкӧртӧдъяс сыын, мый прӧверка бӧрын лёк веществояслӧн тӧдчӧмыс позянасьыс абу унджык, бурӧсь кывкӧртӧдъясыс Коми Республикаса роспотребнадзорлӧн да Коми Республикаса госпожнадзорлӧн.
